
აბსტრაქტი 
 

არატრადიციული მარკეტინგული ინსტრუმენტების გამოყენება მსოფლიოში 

სტრატეგიულ მნიშვნელობას იძენს, თუმცა საქართველოშო მისი გამოყენება არც ისე 

აქტიურად მიმდინარეობს. არატრადიციული მარკეტინგული კომუნიკაციის კვლევა 

აქტუალურია ისეთი კომპანიებისთვის, რომლებსაც უნდათ მინიმალური 

დანახარჯებით ოპტიმალური შედეგების მიღწევა. კვლევის ამოცანაა შეისწავლოს 

საქართველოში და მსოფლიოში არსებული სხვადასხვა კომპანიის ბრენდინგის 

პროცესი და შეადაროს ტრადიციული ინსტრუმენტებისა და არატრადიციული 

ინტრუმენტების გამოყენებისგან მიღებული შედეგები. ნაშრომი განიხილავს 

არატრადიციულ მედიასივრცეში განხორციელებულ ეფექტურ პრეცედენტებს, 

რომლებმაც კომპანიებს წარმატება მოუტანათ.   

კვლევის მიზანს წარმოადგენს შეისწავლოს საქართველოში არსებული კომპანიების 

მარკეტინგული სტრატეგიები, შეადაროს ეს სტრატეგიები უცხოეთში მოღვაწე 

კომპანიებს და განსაზღვროს, თუ რომელი მარკეტინგული კომუნიკაცია არის უფრო 

ეფექტური. ამ მიზნიდან გამომდინარე, ნაშრომში წარმოდგენილია ადგილობრივი 

და უცხოური კომპანიებისა და ბრენდების მარკეტინგული კომუნიკაციები და 

თვალსაჩინოებისთვის მოყვანილია სხვადასხვა მარკეტინგული კომუნიკაციის 

მაგალითი/ქეისი, რომელიც იძლევა მონაცემებს კომპანიების მიერ გაწეული 

მარკეტინგული ინსტრუმენტების შედეგების შესაფასებლად.  

